
Kolosii Chostshogsla Paului Chagdịs.

Kolosii chostshogsla Paului chagdịssi skor.
I chagdịs taŋ sŋunme chostshogssi uskyoŋgun gyudte, ŋadaŋŋa i chagdịspo

Tsoo Yeshu mashike skutshabs Paului dịa dzadkhanbo gyus chanog.
Ŋadaŋgunla chossi khaspagun gyudte i chagdịspo, Yeshu ŧoŋste sontea zhaŋste

stiŋne lo 27 ni nyekhorla dịa dzadkhanbo gyus chanog. Ibo Rommi naŋŋa Paulu
taŋporaŋ tsonla kagste yodtus dịa dzadte inkhanbo sammanog.
Kolosii chostshogssi naŋŋa tadpacangunni tọa ris taŋ Yahuda dẹskhanni zusme

labzhagun cuŋs pasaŋ, Paului i chagdịspo dịa dzads. Khoŋŋi i chagdịs dịcessi
gyuntshangun ni:­
1. Khoŋŋi Kolosii tadpacangun tadpe naŋŋa ldancugcessi dodpa.
2. Mashika tshaŋmesaŋ waŋsụlpa jigspo inkhan taŋ khoŋŋi dzambuliŋŋi naŋŋa

yodkhan tshaŋma taŋ chostshogssika waŋsụlla dzadkhanbo labces.
3. Scodpa ŋanpa taŋ zusme labzhagunne spaŋpudces.
4. Dampa mitshezhig phudcessi naŋŋa spospa taŋces.

Paului ju zhus.

1:1 ne 2

1 1Konchoggi thuggoŋs naŋzhin, Yeshu mashike skutshabsla ldamma dzadkhan
Paulu taŋ ŋadaŋgunni spun Timothi gunni chogsne 2 i igebo Kolosi gyalse

naŋŋa yodkhanni mashike naŋŋa idshescan taŋ dampa spungunla dịad.
Ŋadaŋŋi Konchog yabbi khyozhagunla thugrje taŋ zhide salshig.

Paului thugrjeche taŋ moslam.

1:3 ne 14
3Khyozhagunni phia moslam zhu zane, ŋazhe tusgyun ŋadaŋŋi Tsoo

Yeshu mashike yab Konchogga thugrjeche zhuad. 4Ciazhuna khyozhagunni
Yeshu mashikeka tadpa taŋ Konchoggi dampa mitshaŋma nyampo camspa
cocespo ŋazhe tshor. 5Te tadpa taŋ camspa gun khyozhagunla namkhe naŋŋa
Konchoggi borra dzadkhanni solrassi rewaboe kane yoŋste innog. Yaŋ te rewabo
khyozhagunni naŋŋa yodpin nam, khyozhagunla taŋporaŋ denbe lon gamoe
nastshulbo tshor.

6Khyozhagunla thobkhanni tenna gamoe nastshulbo jigsten gaŋpoe naŋŋa
tshorin, yaŋ dạsbu maŋpozhig sminte ldanin innog, tenna tsogs khyozhagunni
mitshee naŋŋaŋ las coin innog, nam khyozhaa taŋporaŋ Konchoggi thugrjee skorla
denbabo tshorte hago.

7Khyozhagunni te gamoe nastshulbo ŋazhe cespa zhabstogpa tọpa Epapharassi
kane tshorte in. Kho mashike idshescanni zhabstogpa, ŋazhe tshabsla khyozhaa

rogs cokhanbo in. 8Yaŋ dampe thugnyiddi khyozhaa zhangunla camspa cocessi
khyud salkhanboaŋ khoe ŋazhaa shads.

9Tennaboephia ŋazhe khyozhagunni skorla tshorpane pharla, chadmedla
khyozhagunni phia Konchogga moslam zhuad. Khyozhagunla Konchoggi khoŋŋi
thuggoŋspo gaŋpo hagoces, yaŋ semsnyiddi thogne shesrabs taŋ hago salla
dzadcesla zhuad. 10Tene khyozhagunni cisathogne Tsooa thugsthadces taŋ
stsiwa khyoŋkhanni mitshezhig phudnyanin. Khyozhe mitshee, dạsbui rigs zaŋpo
tshaŋma sminte Konchog sheshessi naŋŋa maŋŋi saŋ maŋŋa ldanin.

11Ŋazhe moslam zhuad, khyozhagunla zodpa ghomces yaŋ rdugŋalgun khur
thubcessi phia Konchoggi khyozhagunni semspo khoŋŋi halasshessi khyud
nyampo shedcan coa dzadshig. Yaŋ ma thadpo nyampo, 12 ŋadaŋgunni yab
Konchogga thugrjeche phulshig. Khoŋŋi khyozhagunla, oddi naŋŋa dugkhanni
khoŋŋi dampa migunni norskalgun goste thobcesla ldamma dzadte innog.
13Konchoggi ŋadaŋgun shetanni mundịg waŋne thar cugga dzadte, khoŋraŋŋi
cespe sạssi gyalsịddi naŋŋa khyerra dzads. 14Khoŋŋi sạssi khoŋraŋŋi sọg salte
ŋadaŋgun shetanni waŋŋi kane thar cugga dzads, yaŋ ŋadaŋgunni sdigpagunla
shagspa salla dzads.

Mashika ni tshaŋmesaŋ jigspo in.

1:15 ne 23
15Mashika ltaste, mane mathoŋkhanni Konchogpo hagoanog.

Citshaŋma chagshuggi saŋ sŋunla Mashika zhugste yodpin,
Yaŋ khoŋŋa citshaŋmeka waŋ yodte innog.
16Khoŋ gyudte Konchoggi citshaŋma coa dzads:

Namkhaa taŋ jigstenni naŋŋa yodkhan tshaŋma, thoŋkhan taŋ mithoŋkhan,
Ŧhis, ya gyalsịd, ya waŋsụl ya waŋ yodkhangun,

Te tshaŋma khoŋ gyudte yaŋ khoŋŋi phia coa dzadte innog.
17Khoŋ tegun chagshuggi saŋ sŋunla zhugste yodpin.

Yaŋ khoŋŋi zhaste i tshaŋma luste innog.
18Chostshogs ni khoŋŋi skuzugspo innog.

Yaŋ khoŋ te skuzugspoe u in.
Khoŋ ni gozugspo zhugste innog,
Yaŋ shite sontea laŋskhan tshaŋme tọne khoŋ ŧagshogpo in.
Teboephia khoŋ citshaŋme naŋŋa taŋpobo zhugste in.
19Mashike naŋŋa gaŋpo nassala Konchog thugsthaddadpin.
20Yaŋ Mashika gyudte Konchoggi citshaŋma
Khoŋraŋ nyampo thundẹlli naŋŋa khyoŋŋa dzads.
Konchoggi khoŋraŋŋi sạssi ŧhag sḳyaŋshiŋŋika phocespo gyudte,
Jigsten taŋ namkhe naŋŋa yodkhan tshaŋma,
Khoŋ nyampo thundẹlli naŋŋa khyoŋŋa dzads.
21Skabsshigga khyozhagun Konchogne ma thagriŋŋa yodpin, yaŋ khyozhe

cotshul taŋ samtshul ŋanpa gunni zhaste khyozhaa Konchoggi dạo inpin. 22 Innaŋ

Mashikaa skuzugssi naŋŋa ŧoŋshespoe zhaste khyozhagun Konchog nyampo
thundẹlli naŋŋa khyoŋŋa dzadte in. Tennaboe zhaste Konchoggi khyozhagun
dampa, stsaŋma taŋ skyonmed coa dzadte, khoŋraŋŋi dunla khyoŋŋa dzads.

23 Innaŋ khyozhagun i naŋŋa stanpo dugste denba inkhanbo tadpa cogos.
Khyozhagunni gamoe nastshul tshorte tadpa coskhanboe kane thagriŋŋa
machashig, yaŋ te gamoe nastshulbo jigsten gaŋpoe naŋŋa shadte innog. Ŋa,
Paulu te gamoe nastshul shadcesla Konchoggi zhabstogpa ldamma dzadkhanbo
in.

Chostshogssi phia Paului zhabstog.

1:24 ne 2:5
24Ta khyozhagunni phia ŋaa nags thoŋkhanboa thadpo rag, ciazerna mashike

khoŋraŋŋi skuzugs, chostshogssi phia rdugŋal namskhanboe naŋŋa, ŋeaŋ
khagnenin innog. 25Konchoggi khyozhagunla khoŋraŋŋi lon gaŋpo shadte khoŋŋi
chostshogsgunla zhabstog zhucessi khagpo ŋaa kalla dzads. 26Tusyunriŋ taŋ
sŋunme mirgyudgunni kane vaste borra dzadkhanni te lonbo dagsa Konchoggi
khoŋraŋŋi mi dampagunla sŋon cugga dzads. 27Konchoggi mashike nor taŋ
spalbo khyozhaa Yahudapa mankhangunni phiaŋ inkhanbo, khoŋraŋŋi migunla
hagocugcesla thugsthaddanog. Konchoggi saŋwe thabldiŋs ni, Mashika khyozhe
naŋŋa zhugste yodkhanbo in, teboe khyozhagunla khoŋŋi spalli naŋŋa thushessi
rewabo taŋŋanog.

28Konchoggi ŋazhaa salkhanni shesrabs tshaŋma nyampo spaŋpudin yaŋ
labzha taŋin, ŋazhe mashike skorla zhanmagunla shaddad. Konchoggi dunla
tegun mashike naŋŋa sambacan rig gyurte phul thubcesla ŋazhaa doddarag.
29Tennaboephia mashike ŋaa salla dzadkhanni shed taŋ khyud tshaŋma nyampo,
ŋe las masạntẹ coad.

2 1Khyozha, laodikii chostshogs yaŋ ŋa mathugkhanni tadpacan tshaŋma tadpe
naŋŋa ldancessi phia ŋe tsherkha coin sạntẹ las cokhanbo khyozhaa hago

cugnyinrag. 2Ŋe khoŋgunla spospa skyecugces taŋ cespe naŋŋa thundẹl chacessi
dodpa coad. Khoŋgunla Konchoggi saŋwe naŋŋa borra dzadkhanni thabs, kabo
Mashika khoŋraŋ in, tebo hagocessi naŋŋa lokhyel gaŋpo yoŋgoshessi ŋe dodpa
rag. 3Mashike naŋŋa Konchoggi shesrabs taŋ yontanni ster tshaŋma vaste yodte
innog.

4Suzhiggiaŋ khaspe speragun taŋste khyozhaa gobskor minyancessi phia ŋe
tegun khyozhaa shaddad. 5Zugssi thogne ŋa khyozhagun nyampo mednaŋ,
semsnyiddi thogne ŋa khyozhaa nyampo in. Yaŋ khyozhagun thunte mashike
tadpe naŋŋa stanpo dugste yodkhanbo tshorte ŋaa thadpo soŋ.

Mashike naŋŋa mitshe tshaŋspo.

2:6 ne 23
6Tennaboephia khyozhagunni Mashika Yeshu khyozharaŋŋi Tsoo inkhanbo

idshes coa tsogsla taruŋŋaŋ khoŋŋi naŋŋa dugshig. 7Khyozhagunni mashike

naŋŋa paŧag sḳyaŋste yargyas coin, tadpabo stanpo coshig kazuggi khyozhagunla
labste inpin. Tene khyozhagunni tusgyun Konchogga thugrjeche zhuin.

8Suzhiggiaŋ khyozhagunla tontag medkhan taŋ zusma labzha gun gyudte,
gobskor micugcesla shaŋ coshig, te labzhagun mashike manpa, mii lugsọl taŋ
jigstenni ŋanpa semsnyiddi waŋgunne yoŋste innog. 9Gobskor micugcespo
tantan coshig, ciazerna mashike skuzugssi naŋŋa Konchog gaŋpo naste
innog. 10Khyozhagun Mashika nyampo cigdịl chacespoe khyozhe naŋŋa yaŋ
caŋ ghosdom lussa manog. Khoŋ ni waŋ yodkhan taŋ waŋsụlpa tshaŋmesaŋ
cheshogpo zhugste innog.

11Khyozhe, mashike naŋŋa tadpa coacig, khyozhagunni semsla sunnada coa
dzadte innog, te sunnadbo mii lagpane macoa, Mashika khoŋraŋŋi dzadte khyozhe
naŋŋa yodkhanni sdigcan dodpe waŋbo cadda dzads. 12Khyozhe ŧhuslennacig,
khyozhagun shite Mashika nyampo subste in. Yaŋ khoŋ nyampo sonpoaŋ laŋste
innog, ciazerna khyozhagunni Mashika shikhanni tọne sontea laŋŋa dzadkhanni
Konchoggi, te khyudpoe naŋŋa idshes coste innog.

13Sdigpa taŋ sdigpe dodpagunni kane mitharcespoe zhaste, semsnyiddi
thogne khyozhagun shite inpin. Teneaŋ Konchoggi ŋadaŋŋi sdigpa tshaŋmaa
shagspa salla dzadte, Mashika nyampo khyozhagun sontea laŋŋa dzads.
14Konchoggi ŋadaŋŋi gyabgalla spaŋpo taŋkhanni sdigpe thogun shigste, mashike
sḳyaŋshiŋŋika zeru gyabste medkhan coa dzads. 15Tezug dzadte Konchoggi waŋ
taŋ waŋsụlkhanni ŋanpa semsnyid tshaŋme waŋbo medkhan coa dzads. Mashika
sḳyaŋshiŋŋika ŧoŋste sontea zhaŋsces gyudte, sọg yodkhan tshaŋme dunla
tegunla ŧhelcugga dzadte gyalkhaa nenna dzads.

16Tennaboephia khyozhagunni cirig zad ya thuŋŋad, chossi ya namgaŋŋi
tuschen tsices, shabbaddi zhaggun misụŋcesla skyon phiŋkhangunla naŋŋa
mataŋshig. 17Te ŧhims tshaŋma skyodcescanni ŋosmaboe ŧibkyag inpin, ta
Mashika ni tenna ŋosmabo in. 18Pasmo stanzun yaŋ phonya colcessi naŋŋa
ma thadpo cokhangunla, khyozhagun Konchoggi denbe lamne thagriŋŋa khyer
macugshig. Konchoggi khoŋŋa nyilam gyudte tegunni skorla shadda dzads
zerranog. Innaŋ khoŋŋi sdigcan sambagunni khoŋgun phosocan gyur cugste
innog. 19Tegunni dẹlbo Mashika nyampo chadte innog, kabo khoŋgunni u in. Yaŋ
mashike skuzugs gaŋpo (Yaŋna chostshogspo) sha taŋ gyuspa gunni nyampo
zumste borra dzadte Konchoggi thuggoŋs naŋzhinla ldan cugga dzaddanog.

20Khyozhagun Mashika nyampo shicespoe, khoŋŋi jigstenni ŋanpa semsnyiddi
waŋsụlpagunni yogne khyozhaa thar cugga dzads, tene cia khyozhe taruŋŋaŋ
jigstenni ŧhimsgunni khanyannad? 21Sperna lagpaa makhur, manyaŋ, yaŋ lagpa
mastse zerranog! 22Te tshirkagun kolte stiŋne medkhan chacespo Konchoggi
thabsldiŋŋa dzads, ciazerna tegun mii labzha taŋ kataŋkhan gun mane yaŋ caŋ
manog. 23Migunla te ŧhimspo shesrabscan thoŋŋanog ciazerna te ŧhimspoe
khoŋgunla ci tshaŋme saŋ tebo khagcan samces, pasmo coste dampa thoŋcugces,

a2:11 sunnaddi tonbo ni butshe she kane pagspa cadte stags cocespo innog

taŋ raŋŋi zugspoa nags stances gun labbanog. Innaŋ denbaa khoŋgunla raŋraŋŋi
dodpa ŋanpagunla phamkalcessi naŋŋa te ŧhimsgunni rogs coa manog.

Mitshe stsaŋmazhig phud.

3:1 ne 17

3 1Ta Konchoggi khyozhagun Mashika nyampo mitshe somazhiggi naŋŋa
laŋŋa dzad pasaŋ, khyozhe namkhe naŋŋa yodkhangunni dodpa borshig

karu Mashika, Konchoggi chag yaspe ŧhissika zhugste yod. 2 Jigstenni naŋŋa
yodkhangunni skorla samba mataŋŋa, namkhe naŋŋa yodkhangunni skorla
samba toŋshig. 3Ciazerna khyozhagun sŋunme sdigcan mitshe phudcessi
naŋŋa shite Konchoggi naŋŋa khyozhe denbe mitshebo Mashika nyampo
vaste yod. 4Khyozhagunla mitshe soma salkhanni Mashika logste skyoddacig,
khyozhagunnaŋ zirrjiddi naŋŋa khoŋ nyampo sŋonin.

5Teboephia khyozhagunni sdigpe dodpagun medkhan coshig. Sperna ŋanpe
lusdẹl, zugssi thogne ŧhelmeddi las, ŋanpe lusdẹlli dodpa, dodpa ŋanpa, nabsems
(Nabsemscangunni jigstenni norla chagshespo skundạ colkhan tsogs innog).
6Tennagunni zhaste khaa minyankhangunnika Konchoggi thugssọ babsshes
innog. 7Tusshigga khyozhagunnaŋ tenna tsogssi ŋanpe lammika dụlladpin,
8 innaŋ ta sọ yoŋces, ŧhagluŋ, ŋansems, zhanme scodpe skorla ŋanpa zerces taŋ
khaŋanpa tshaŋmaa phaŋgos. 9Cig taŋ cigga zun mataŋshig, ciazerna khyozhe
sŋunme samtshul taŋ las ŋanpa gun phaŋste in. 10Khyozharaŋgunla scodpa some
Koslag skonshig, yaŋ khyozhaa dzadkhanni Konchog sheshessi naŋŋa ldanin
soŋte khyozhe scodpa khoŋŋi tsogs gyurcugshig. 11Te mitshe somaboe naŋŋa
khyozhagun Yahudapa ya Yahudapa mankhan, sunnad cokhan ya macokhan,
zhanyulli mi, scodlam medkhanni mi, tsheyog ya raŋwaŋcan incespo khagcan
manog, innaŋ tshaŋmesaŋ khagcanbo ni Mashika innog, yaŋ khoŋ ŋadaŋ tshaŋme
naŋŋa zhugssanog.

12Khyozhagun Konchoggi ldamskhanni dampa taŋ cespa gun in pasaŋ,
raŋdaŋraŋŋa snyiŋrje, kaŧin, pasmo, nyamshuŋ taŋ zodpe Kosgun skonshig.
13Khyozhaa zhanme gyabgalla zergyu yodna, zodpa coste tegunla shagspa
toŋshig. Tsooe khyozhagunla shagspa salkhan tsogsla khyozhagunniaŋ cig
taŋ cigga shagspa toŋshig. 14Tshaŋmesaŋ khagcan ni, khyozhe khyozharaŋŋa
camspe Kospo skonshig, kaboe ŋadaŋgun thundẹl stanpoe naŋŋa borranog. 15Yaŋ
khyozhagun zugs ciggi yanlag tsogsla zhide naŋŋa duggala bodda dzad pasaŋ,
mashike zhidea khyozhe snyiŋgunni naŋŋa waŋsụl cugshig. Tusgyun Konchogga
thugrjeche zhushig.

16Mashike stobscan longun khyozhagunni snyiŋ taŋ semssi naŋŋa nascugshig.
Konchoggi salkhanni shesrabs tshaŋma nyampo khyozhagunni cig taŋ cigga
labzha taŋ khadaa toŋshig. Konchogga suŋgur, gurma taŋ semsnyiddi lugun phul
zane, snyiŋne thugrjeche zhushig. 17Yaŋ khyozhe cizhig zerrad ya coad, yab
Konchogga thugrjeche phulin tebo Tsoo Yeshui waŋŋi naŋŋa coshig.

Naŋtshaŋsgunni phia labzha.

3:18 ne 4:1
18Namagun, khyozhaa raŋŋi magpagunni waŋŋi yogga dugshig, ciazerna Tsooe

lobtụgs incespoe tetsogs cogoshes innog.
19Magpagun, raŋŋi namaa cespa coshig, yaŋ khoŋgunla nags mastanshig.
20Tụgugun, phame zerkhan tshaŋmaa khanyonshig, teboa Tsoo

thugsthaddanog. 21Abagun raŋŋi tụgua maŋsteaŋ ldamste maborshig, tezug cona
khoŋgunni spospa chagganog.

22Yogpogun, khyozhe jigstenni sponbogunni zerkhan tshaŋmaa khanyonshig.
Khyozhagunni khoŋŋi stodpa thobces ya khoŋgunni staa zane cigpo manpa, Tsooa
kuspa coces taŋ sems zaŋpo yodcespoe tebo coshig. 23Ci lasshig coadnaŋ, snyiŋ
thagpane coshig. Mi manpa, Tsooe phia coste in somshig. 24 Idtu coshig Tsooe
norskalbo solrassi tshulla thobin, ciazerna khyozhe zhabstog zhukhanni sponbo ni
Tsoo Mashika zhugste innog. 25Kaltes khyoraŋgunni ŋanpa cona, ŋanpa cokhanni
lanboa chadpa phogin, ciazerna Konchoggi suaŋ chogris coa dzadda manog.

4 1Sponbogun, khyozhe tsheyoggunla ospa taŋ gyalla coshig, ciazerna
khyozhagunlaŋ namkhe naŋŋa zhugskhanni sponbo yodkhanbo gyusinnog.

Moslammi phia spospa.

4:2 ne 6
2Khagcan theste moslam zhucespo mane phaŋ magos. Yaŋ moslam zhu zane,
khyozhe samba cunte Konchogga thugrjeche zhushig. 3Tsooe lam phea dzadte
mashike skorla saŋwe thabldiŋspo shadnyancesla ŋazhe phiaŋ moslam zhusshig,
kaboe zhaste ŋa tsonni naŋŋa in. 4Yaŋ ŋa te lonbo salpo coste shad thubcesla
moslam zhusshig, salpo coste shadcespo ŋe khag innog.

5Tadpa medkhangun nyampo dẹl co zane khoŋgun tadpe naŋŋa khyoŋcesla
skabs thobkhan tshaŋma shesrabs nyampo kolshig. 6Khyozhe spera ldemo taŋ
jampo nyampo taŋna khyozhe khoŋgunla lan tshaŋma gyalla coste taŋnyanin.

Stiŋjuggi labzha taŋ ju zhus.

4:7 ne 18
7Tikhikussi ŋe skorla nastshul tshaŋma khyozhagunla zhibsal coste shaddanog.
Kho ni ŋe cespa spun, zhabstogpa yaŋ ŋe tọpa Tsooe naŋŋa lokhyelcan las
cokhanzhig in. 8Migsalli khyozhagunla spospa taŋces taŋ ŋazhe nasluggun hago
thubcessi phia, ŋe kho khyozhagun yodsa kallad. 9Kho nyampo Onesimussaŋ
kallad, Onesimus ma idshescan zhabstogpa taŋ cespa spun, khyozharaŋŋi tọne
cig innog. Khoŋgunni khyozhaa iru cuŋin yodkhan tshaŋme skorla shadin.

10Ŋe tọpa tsonpa Aristarkussi khyozhagunla ju zhurug, yaŋ Markus Barnabassi
noeŋb ju kaldug. Ŋe khyozhagunla sŋunla lon kalkhan tsogsla, Markus khyozhagun
yodsa yoŋna gasus zhus. 11Yaŋ Yeshu zerkhan Yustussiaŋ khyozhaa ju kaldug.

b4:10 agu ya ane butsha

DRAFT 26 December 2018 Copyright © Wycliffe



Kolosipa 4 7

Ika ŋa nyampo Konchoggi gyalsịddi phia las cokhangunni tọne Yahudapa tadpacan
tenna mi sumko mane med, yaŋ khoŋgunni ŋaa masạntẹ spospa taŋdug.

12Khyozhe tọpa Yeshu mashike zhabstogpa Epapharassi khyozhagunla ju
kaldug. Yaŋ khoe khyozhagun tadpe naŋŋa ldankhan taŋ lokhyel gaŋpo nyampo
Konchoggi thuggoŋs tshaŋme naŋŋa stanpo dugcessi phia tusgyun snyiŋŋi thilne
moslam zhurug. 13Khyozhaa, laodikia taŋ Hiyarripulissi tadpacan gunni phia khoe
sạntẹ las coin yodkhanboa ŋe spaŋpo taŋŋad.

14Spun Demas taŋ ŋadaŋŋi cespe amchi Luka nyiskoe khyozhagunla ju kaldug.
15 Laodikia yodkhanni spungun, ŋadaŋŋi spunmo Nimpha taŋ khoe khaŋpe naŋŋa
tshogskhanni chostshogsla ju zhurug zhus.

16 I igebo khyozhagunni silte stiŋne, laodikiape chostshogslaŋ silcesla toŋshig.
Yaŋ laodikiape chostshogsla Griiskhanni te igebo khyozhagunniaŋ silshig.

17Tsooe spun Arkibpussi lagga stadda dzadkhanni laspo khoa dạndạ
dụbcugcesla zer.

18Ta ŋa Paului ige dịkhanboe kane nyigu khyoŋste ŋaraŋŋi lagdịssi naŋŋa ju
kallad.
Ŋa tsonla yodkhanbo idtu coste ŋe phia moslam zhushig.
Konchoggi thugrje khyozhagunla thobshig.

